
六月漕運都御史鄭曉奏倭寇類多中國人其閒有勇力

智謀者可用每苦資身無策遂甘心從賊爲之嚮導若不

蚤啚區處必爲腹心憂乞命各廵撫官于軍民白衣中每

歲查舉勇力智謀者數十人與以義勇名色月給食米一

石令其無事則率人捕盜有事則領兵殺賊立有功勞量

議官職奏請陞授如此不惟中國之人不爲賊用異日且

有將材出于其閒今從賊者宜出榜諭許令歸降遣還故

土有擒斬賊徒者如例給賞才力可用者立功贖罪俟有

勞績亦與敘遷不然數年後或有如盧循孫恩黃巢王仙

芝者君至滋蔓難撲滅矣報可

七月以王忬爲右都御史廵撫大同忬在浙中薦勇謀勵

將士築城堡捕豪滑浙人恃之忬去而禍慘矣

八月兪大猷敗倭于吳淞所都指揮任錦敗倭于長礁○

命駙馬鄔景和內閣嚴嵩徐階李本尙書李默王用賓都

督陸炳入直西內其侍郎程文德郭朴閔如霖吳山以侍

從太學撰文不入直景和以不諳玄理辤免俄以金幣賜

玄修諸臣猶及景和景和自疏無功乞辤使臣洗心滌慮

効馬華裹屍之報　帝怒曰和故出不祥語當擬怨訕律

姑止革爵

九月南京太僕卿章渙條海防四事一築城堡二預軍需

--

三緯上兵四收豪奸令議行

十月虜攻薊鎮邊墙警報沓至　上遣廠校往察其狀見

楊傳擐甲登陣宿止古北口垣土將士守禦甚力　上大

喜發萬金犒守墙將士總督楊博總兵周益昌各衣一襲

○倭寇分掠嘉湖

十二月百户賴榮華薄倭于新市乘勝陷伏中死

乙卯〈嘉靖三十四年〉

正月命宋儒朱熹裔孫源襲五經博士○本兵聶豹年衰

不勝重任惟秋末類舉各臣報捷䟽請玄祐而已　上方

以南北多事責成甚切遂令閑住○海賊犯乍浦陷崇德

復攻德淸殺把總指揮梁鶚六人時諸將號令不一偏裨

將各自爲進止採淘港窯墩之戰許國劉恩皆以背約銳

進敗經所奏調狼兵及保靖兵俱未至持重不發江南人

苦倭患久恨不旦夕殱滅遂籍籍以玩寇爲經罪矣

二月虜犯薊鎮馬蘭峪參將趙傾葵等禦之敗死○工部

侍郎趙文華奉命祭吿海神幷察視江南賊情

　〈文華爲嵩私人夤綠爲　上所嚮用旣出憑寵自恣所睚眦卽立推仆百司震懼財賂藏進此倭寇焚掠尤烈〉

　〈云〉

三月以楊博爲兵部尙書○任環督舟師與倭戰于南沙

野茅洪敗之斬首百餘級

